
Kalamuarekin egindako botika onetsi du Londresek 

Sativex botikak esklerosi anizkoitza duten gaixoen mina arintzeko balio duela esan du Sendagaiak Legeztatzeko Erresuma Batuko Agentziak, eztabaida luzearen ostean

erredakzioa 
Marihuanaren erabilera terapeutikoaren alde egin du Londresek. Izan ere, Sativex, marihuanaren bi osagairekin egindako botika, merkaturatzea onetsi zuen atzo Botikak eta Elikagaiak Legeztatzeko Erresuma Batuko Agentziak. Haren arabera, botika hori «oso eraginkorra» da esklerosi anizkoitza duten lagunek izan ohi dituzten uzkurdura eta minak arintzeko. Sativex legeztatzen duen bigarren herrialdea da Erresuma Batua. Kanadan, duela bi urte baimendu zuten. 

Ezusteko erabakia izan da, hein handi batean. Izan ere, joan zen urtean atzera bota zuen sendagai hori Botikak eta Elikagaiak Legeztatzeko Agentziak, aldeko arrazoiak «lausoegiak» zirela iritzita. Mediku askok egin zuten kontra orduan. «Ebidentzia argiak daude, Sativex legeztatzearen alde egiteko. Esklerosi anizkoitza duten gaixoek behar bat dute, mina arinduko dien botika bat behar dute, eta tristea da gure legegileek halako produktu eraginkor bat atzera botatzea», esan zuen orduan Mike Barnesek, Munduko Neuro-Errehabilitaziorako Federazioko presidenteak. Eta iragan ekainean, beste saio kliniko bat egitea onetsi zuten Erresuma Batuko osasun agintariek, esklerosi anizkoitzean espezializatutako adituek egindako presioaren ondotik. 280 gaixorekin probatu dute botika, eta emaitzek erakutsi dute Sativexek «nabarmen» murrizten duela nerbio-sistemako mina. Mina arintzeaz gain, esklerosi anizkoitza dutenek izan ohi dituzten lo egiteko arazoak ere gutxitzen ditu, Carolyn Young Liverpoolgo Neurologia eta Neurokirurgiako Walton Zentroko zientzialariaren arabera. Neurology zientzia aldizkarian eman zuten ikerketa horren berri. Cannabisaren bi osagai ditu Sativex sendagaiak, tetrahydrocannabinola eta cannabidiola, eta ahotik hartzekoa da. Erresuma Batuko Gobernuak nabarmendu du Barne Ministerioaren baimena beharko dutela medikuek hura errezetatzeko. Oraingoz, Kanadatik inportatuko du sendagai hori Erresuma Batuak, nahiz Barne Ministerioak onartu duen herrialdean bertan ere hasi direla marihuana landatzen, asmo horrekin. Agintariek ez dute argitu, baina, Erresuma Batuko Osasun publikoak bere gain hartuko dituen gastu horiek. Hala ez bada, gaixoek lau libera ordaindu beharko dute eguneko tratamendua.Erresuma Batuko Barne Ministerioak batzorde berezi bat sortu du, Sativex hartzen duten gaixoei jarraipena egiteko, eta esan du ez duela botika erretiratzeko arazorik izango, horretarako arrazoiak ikusten ez badituzte behintzat. Edozelan ere, berria «oso positibotzat» jo du esklerosi anizkoitzak jotako gaixoen federazioak. Erresuma Batuan 85.000 lagun inguruk dute gaitz hori, eta asko federazio horretako bazkide dira. «Berri pozgarria da oso. Gaixo asko erresistenteak dira merkatuan dauden botika askoren aurrean, eta orain behintzat, beste sendagai bat izango dute euren bizi-kalitatea hobetzeko», esan du Mike O'Donovan Federazio horretako zuzendari nagusiak. Horren harira, Chris Jones federazio horretako zuzendariordeak esan du kasu bakoitza berezia dela, eta ondorioz, gaixo guztiek ez dutela zertan berdin erantzun botika horren aurrean, nahiz berez botika eraginkorra izan. 
Kanada aitzindari 

Kanada izan zen marihuanaren erabilera terapeutikoaren alde egin zuen lehen herrialdea munduan. 2003ko uztailaren 12an, kalamua merkaturatzea onetsi zuen Ottawako gobernuak, gaixotasun larriak dituztenen mina arintzeko. Orduan, 600 laguni eman zien Gobernuak marihuana lehorra kontsumitzeko aukera, betiere sendagai gisa. Ordutik, Gobernuak bi astean behin edo hilabetean behin eman die marihuana gaixoei. THC cannabisaren osagai psikotropikoak %10eko kontzentrazio maila du, hango Osasun Ministerioaren arabera. 

Bi hilabete geroago, berriz, marihuana botiketan saltzea baimendu zuen Herbehereetako Gobernuak, «gaixotasun larriak dituztenen mina arintzeko». Bost gramoko poteetan jarri zuten salgai, gramoa 8-10 euroan. Haxixaren erretxina barik kalamu hosto lehorrak dira Herbehereetako botiketan saltzen dutena. 

Datua 

Zer da esklerosi anizkoitza?Garuneko, orno-muineko, edota bietako, esklerosia da. Gaixotasun horrek ez du oraingoz sendabiderik. Gainera, gerta daiteke urte askoan sintomarik ez izatea gaixoak. Edozelan ere, honako hauek dira zantzu nagusiak: beheko gorputz adarretan perlesia, garuneko nahasmenduak, anbliopia (ikusmen iluna), diplopia, nistagmoa, hizt-jario etena, dardara mugimenduetan, uzkurdurak eta adimenean nahasmenduak. Adituek ez dakite oraindik gaitza zerk eragiten duen. Esklerosi anizkoitzak helduei erasaten die bereziki. 
